Հ Ի Մ Ն Ա Վ Ո Ր ՈՒ Մ

«Հայաստանի Հանրապետության կառավարության 2017 թվականի նոյեմբերի 23-ի          N1495-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման ընդունման
1. Ընթացիկ իրավիճակը և իրավական ակտի ընդունման անհրաժեշտությունը

Նախագծի ընդունումը պայմանավորված է ՀՀ քրեական դատավարության նոր օրենսգրքի (այսուհետ՝ Օրենսգրքի) ընդունմամբ, որն ուժի մեջ է մտնելու 2022 թվականին հուլիսի 1-ից: Օրենսգրքի կիրարկումն ապահովելու համար անհրաժեշտություն է առաջանում համապատասխան փոփոխություններ և լրացումներ կատարել մի շարք գործող իրավակարգավորումներում, քանի որ ամրագրված նոր քրեադատավարական ընթացակարգերի և ինստիտուտների ներմուծումն իրավակիրառ պրակտիկայում պահանջում է իրավական հստակեցում: Նախագծի ընդունմամբ կապահովվի ոստիկանության բնականոն աշխատանքը՝ նոր քրեադատավարական քաղաքականության պայմաններում:

Համաձայն ներկայիս իրավակարգավորումների՝ ՀՀ ոստիկանությունը հանդիսանալով հետաքննության մարմին, օժտված է քրեադատավարական մի շարք լիազորություններով։ Մասնավորապես, ՀՀ քրեական դատավարության օրենսգրքի 180-181-րդ հոդվածների կարգով հանցագործության վերաբերյալ ստացված հաղորդումների հիման վրա նախապատրաստում է նյութեր և կատարում  քննչական և դատավարական գործողություններ, կայացնում  համապատասխան դատավարական որոշումներ։
Օրենսգրքի իրավակարգավորումների համաձայն՝ սահմանվում է քրեական վարույթի իրականացման այլ ձևաչափ, որտեղ հետաքննության մարմինը, ի դեմս «հետաքննիչ» նոր սուբյեկտի, օժտված չի լինելու ինքնուրույն հետաքննություն իրականացնելու լիազորությամբ։ Օրենսգրքի 42-րդ հոդվածի համաձայն՝ հետաքննիչն իր նախաձեռնությամբ իրականացնելու է օպերատիվ-հետախուզական միջոցառումներ, բացառապես քննիչի հանձնարարությամբ՝ գաղտնի քննչական գործողություններ, օժանդակելու է ապացուցողական և վարութային այլ գործողությունների կատարմանը։ 
Ստեղծված իրավիճակում անհրաժեշտություն է առաջանում կատարել համապատասխան փոփոխություններ նաև ՀՀ կառավարության 23.11.2017թ. թիվ 1495-Ն որոշմամբ հաստատված ՀՀ ոստիկանության կողմից հանցագործությունների, վարչական իրավախախտումների, պատահարների վերաբերյալ հաղորդումներն ընդունելու, գրանցելու, հաշվառելու և դրանց ընթացք տալու կարգում (այսուհետ՝ Կարգ): 
2. Կապը ռազմավարական փաստաթղթերի հետ 
Նախագծի ընդունումը չի բխում ռազմավարական փաստաթղթերից:
3. Առաջարկվող կարգավորման բնույթը

Նախագծերով առաջարկվում է համապատասխան փոփոխություններ և լրացումներ կատարել ՀՀ կառավարության 23.11.2017թ. թիվ 1495-Ն որոշման մեջ, ապահովելու համար.

·  եզրութաբանական միասնությունը.

· գոյություն չունեցող ինստիտուտների վերաբերյալ կարգավորումների բացակայությունը.

· ներդրվող ինստիտուտների վերաբերյալ համապարփակ կարգավորումների առկայությունը.

· այլ հակասությունների բացառումը:

Ըստ այդմ առաջարկվում է Նախագծի 3-րդ կետի 2-րդ ենթակետում հանցագործության մասին հաղորդումների աղբյուրներին վերաբերող ՀՀ քրեական դատավարության օրենսգրքի 177-179-րդ հոդվածները փոխարինել 174-179-րդ հոդվածներով, իսկ հաղորդում ընդունելու վերաբերյալ ձև 1 և ձև 2 արձանագրություններում՝ սուտ մատնության համար քրեական պատասխանատվություն նախատեսող ՀՀ քրեական օրենսգրքի 333-րդ հոդվածը փոփոխել  476-րդ հոդվածով: 
Բացի այդ, նոր ՀՀ քրեական դատավարության օրենսգրքի 174-րդ հոդվածով սահմանվել է ֆիզիկական անձի անմիջական, այլ ոչ թե բանավոր հաղորդում եզրույթը, ուստի նախագծով առաջարկվել է փոփոխել և Կարգի ձևակերպումը համապատասխանեցնել նոր իրավակարգավորմանը:

ՀՀ քրեական դատավարության նոր օրենսգրքին են համապատասխանեցվել նաև «քրեական գործ» և «քրեական գործ հարուցել» եզրույթները՝ նկատի ունենալով «քրեական վարույթ» և «քրեական վարույթ նախաձեռնել» հասկացությունները: 

Կարգի 45-րդ կետում առաջարկվող փոփոխությունը համապատասխանեցվել է նոր քրեական դատավարության օրենսգրքով սահմանված քննչական ենթակայության կանոններին:

Կարգի 48-րդ կետում փոփոխությունն առաջարկվում է՝ նոր քրեական դատավարության օրենսգրքի համաձայն հանցանքի մասին տեղեկությունը կամ հաղորդումը անհապաղ նախաքննության մարմնին փոխանցելու և այդ մասին դատախազին տեղեկացնելու նպատակով: 

Կարգի 52-րդ կետից առաջարկվում է հանել «եթե այդ վայր քննիչ չի մեկնել» եզրույթը նկատի ունենալով, որ նոր կարգավորման համաձայն՝ հանցագործության ցանկացած դեպքում անմիջապես ներգրավում է քննիչ և ձեռնամուխ է լինում իրականացնելու քրեական վարույթ:

Կարգի 65-րդ կետով ոստիկանությունում գրանցված հանցագործությունների մասին հաղորդումներով, քրեական վարույթ նախաձեռնելու կամ քրեական վարույթ չնախաձեռնելու մասին քննիչից տեղեկացում ստանալու դեպքում, տեղեկությունները ենթակա են գրանցման գրանցամատյանում՝ հետագա հաշվառումների և վերլուծությունների անհրաժեշտությունից ելնելով: Ներկայումս այն գրանցամատյանում գրառելու պարտականությունը տարածքային բաժնում վերապահված է բացառապես ինֆորմացիայի և վերլուծության գծով պատասխանատու ծառայողին, ինչը ներկայիս քրեադատավարական փոփոխության դեպքում նպատակահարմար չէ գերծանրաբեռնվածության առումով։ Նախագծով առաջարկվում է ստացված տեղեկությունները գրանցամատյանում գրանցելը վերապահել հերթապահ մասի հերթափոխի ծառայողին կամ տարածքային մարմնի պետի լիազորությամբ այլ ծառայողին՝ հաշվի առնելով տվյալ ստորաբաժանման առանձնահատկությունները:

Նախագծով առաջարկվում է ուժը կորցրած ճանաչել Կարգի 24-րդ, 39-րդ, 40-րդ, 44-րդ,        49-րդ, 60-րդ և 61-րդ կետերը, քանի որ դրանցում նախատեսված իրավակարգավորումները վերաբերում են գործող քրեական դատավարության օրենսգրքով հանցագործության մասին հաղորդման հիման վրա նյութեր նախապատրաստելու ՀՀ ոստիկանության՝ որպես հետաքննության մարմնի լիազորությանը, որը, ինչպես վերը նշվել է, նոր քրեական դատավարության օրենսգրքով չկա։
4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Նախագծի ընդունման պարագայում լրացուցիչ ֆինանսական միջոցների հատկացման, ինչպես նաև պետական բյուջեի եկամուտներում և ծախսերում փոփոխություններ կատարելու անհրաժեշտություն չի առաջանա: 

5. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է ՀՀ ոստիկանության կողմից:
6. Ակնկալվող արդյունքը
Նախագծի  ընդունման արդյունքում կապահովվի ՀՀ կառավարության 2017 թվականի նոյեմբերի 23-ի N 1495-Ն որոշման համապատասխանեցումը ՀՀ քրեական և ՀՀ քրեական դատավարության նոր օրենսգրքերի դրույթներին։
1

